
Trátase do texto máis escénico de 
Raúl Dans, segundo di a contra-
capa do libro editado por Xerais, 

e seguramente é verdade. Con ese tí-
tulo que remite a unha palabra antiga 
do alemán, Nachtmahr, “pesadelo”, 
Dans introdúcenos nun mundo que, 
como a palabra no alemán contem-
poráneo, fica fóra dos circuítos habi-
tuais. Todo é onírico neste texto en 
que as referencias se entrecruzan con-
ducindo o lector por unha obra estra-
ñamente inquietante. En Nachtmahr, 
sabemos desde o comezo que Luís, o 
novelista en crise que protagoniza a 
obra, está a soñar, e porén dubidamos 
constantemente dos límites do soño. 
Como se de Alicia se tratase, o País de 
Marabillas que percorre Luís é pouco 
marabilloso e constitúe unha viaxe 
polos elementos máis tenebrosos do 
subconsciente. Persecucións, máqui-
nas imposíbeis que parecen tiradas da 
imaxinación de Magritte, monstros, 
sexo, todo o que nos dá medo ou que 
é tabú está neste pesadelo que escri-
be Raúl Dans e que, sen ningunha dú-
bida, constituiría sobre os escenarios 
unha peza ben interesante. 

Nachtmahr é unha volta a teimas 
do autor (a crise creativa, a litera-
tura, a creatividade como modo de 
vida) mais cunha focaxe diferente do 
realismo que caracterizaba outras 
obras de Dans, coma Lugar ou Derro-
ta. Nachtmahr afíncase na tradición 
simbolista do Ibsen de Peer Gynt, 
pero tamén se instala na estrutu-
ra dos modernos videoxogos nese 
sucederse de espazos e situacións 
nas que a fantasía ten o inquietante 
ar dunha cotidianeidade agresiva e 
perigosa. Ademais, elementos freu-
dianos como a infancia, as fobias, o 
sexo e as frustracións aparecen aquí 
e alá para indagar nos elementos 
máis misteriosos da memoria. Nes-
ta ocasión, o simbolismo onírico é o 
ámbito estético en que se instala a 
obra, e esta non deixa de constituír 
un paseo narrativo polo soño como 
espazo creativo, o mesmo soño que 
se impón como reto unha verosi-
militude, que intuímos o segredo 
da súa posíbel eficacia escénica: 
malia a intensa ensoñación que é 
Nachtmahr, nada semella imposí-
bel neste teatro de Raúl Dans; nel, 

a teatralidade encóntrase nun fon-
do dialoxismo que o envolve todo, 
desde a personalidade confrontada 
de Luís, o protagonista, ata os seus 
antagonistas e alter egos. Así mes-
mo, a estrutura teatral é indubidá-
bel, cunha dosificación dos tempos 
que é posíbel na práctica escénica e 
cunha medida dos ritmos que con-
ducen á resolución. Por iso, contra o 
que pasa a miúdo, Nachtmahr axús-
tase a iso que os críticos chamamos 
“representábel” e que é un dos ele-
mentos básicos para que os teatros 
gocen de boa saúde. Trátase, segu-
ramente, dun dos exercicios dramá-
ticos máis arriscados do autor, que 
ispe o seu teatro de convencións ac-
cesorias para quedar cunha teatrali-
dade imprescindíbel.

A de Raúl Dans é unha das carrei-
ras máis solventes no panorama 
dramático galego e este Nachtmahr 
corrobórao. A súa lectura, lonxe de 
constituír un pesadelo real, deixa 
en quen le esa estraña atracción 
que provocan as cousas que se con-
verten en espellos de nós mesmos.  
// Inma López Silva

Houbo un tempo en que o tea-
tro era a “arte da palabra”. 
Eloxiábase a elevada técnica 

prosódica dos intérpretes e a agude-
za do dramaturgo para nos ofrecer 
un argumento sólido, mellor canta 
máis dose de moralización presen-
tase. Mais este alcume foi perdendo 
fama coa entrada en acción de novas 
artes como a do chistoso monólogo 
televisivo ou a da tertulia política, 
que levaron o dominio do calembur 
e da palabrada a límites xa por sem-
pre insuperábeis.  

A esta decadencia da palabra como 
quintaesencia da arte do teatro contri-
buíu a aparición do chamado “teatro 
visual”. O novo apelativo viña a definir 
cousas como as que facía Robert Wil-
son, quen no 1972 estreaba a súa len-
daria peza Deafman Glance (A mirada 
do xordo), na que o silencio imperante 
procuraba transmitir o mundo de sen-
sacións dos xordomudos. 

O de Ana Vallés é, segundo as súas 
propias palabras, un teatro das per-
soas. Nin da palabra, nin visual: das 
persoas. Para entendermos o porqué 
desta definición o mellor que pode 
facer o aburrido-cultureta-que-se-

interesa-por-todo é mercar un bille-
te da próxima función da compañía 
Matarile. Se isto non lle resulta po-
síbel, ou simplemente non lle dá a 
gana, tamén pode mercar ou pillar 
na biblioteca o volume que acaba 
de editar Laiovento na súa nova co-
lección Escena Aberta sobre o espec-
táculo que Ana Vallés dirixiu para o 
CDG hai xa máis dun par de tempa-
das: Illa Reunión.

Era a primeira obra estreada des-
pois da felizmente esquecida épo-
ca Guede-PP. Ánxeles Cuña dirixía a 
Santa Casa e a fundadora de Mata-
rile ofreceunos un dos espectáculos 
máis valentes e vangardistas da his-
toria do teatro galego. Ao comezo da 
obra un actor sacudía o po do veludo 
vermello do Salón Teatro; unha men-
saxe evidente, aínda que sempre ha-
bería quen dixera que a peza non 
contaba nada.

É curioso que dese espectáculo, 
símbolo e asemade manifesto dun-
ha “outra” maneira de facer teatro,  
saíse un libro, que como todos sa-
ben é un conxunto de páxinas habi-
tadas por palabras. Por sorte este li-
bro inclúe tamén fotografías en cor 
(ben fermosas, por certo) e un estu-
do introdutorio que resume a evo-
lución de Ana Vallés coa súa com-
pañía Matarile, asinado por Eduar-
do Pérez Rasilla, no cal fai fincapé 
na vertente antidramática, irónica 
e metateatral do grupo, caracterís-
ticas que en Illa Reunión acadaron 
un punto de calidade notábel, verde 

e marabillante. O limiarista tamén 
ofrece comparanzas atinadas entre 
o estilo Vallés a as influentes figu-
ras de Beckett, Kantor e Handke, en-
cadrando así a súa particular estéti-
ca na do teatro máis formalmente 
inconformista. 

Logo están os microtextos. Por-
que neste libro de teatro, que é o 
máis semellante a un caderno de 
dirección que se ten publicado so-
bre un espectáculo feito en Galiza, 
o lector non atopará diálogos. Fiel 
ao xeito fragmentario, complexo 
e colectivo co que Vallés afronta a 
confección das súas montaxes, o 
libro presenta soamente sete tex-
tos elaborados e/ou escollidos pola 
dramaturga (?) para a elaboración 
desta Illa Reunión. Textos breves 
non dramáticos, senón máis ben 
poéticos, que poderiamos definir 
como poemas en prosa, nos que a 
autora reflexiona sobre a melanco-
lía propia dos composteláns, a vo-
racidade de vida, a diferenza entre 
persoa e personaxe e outras cons-
tantes preocupacións das persoas 
que poboan o teatro desta intere-
sante creadora galega. 

Palabras que evocan non só o que 
foi aquel espectáculo que quixo re-
mover os alicerces do teatro insti-
tucional galego, senón tamén o que 
puido ser e non foi, e mesmo o que 
nunca podería ter sido, até o que aín-
da é quen de chegar a ser. Palabras 
que se ven. Ou mellor: que se miran.  
// Roi Vidal Ponte

